
Адарацыя Найсвяцейшага Сакрамэнту
ў першы чацвер месяца
Спеў на выстаўленне
Уступ

Божа, наш Ойча, у першы чацвер месяца мы сабраліся разам, 
каб падзякаваць Табе за тое, што ў сваім Сыне Ты з’яўляешся Даўцам святарства, кансэкраванага жыцця і кожнага паклікання. Адаруючы Езуса, Найвышэйшага Святара, мы хочам маліцца за святароў, нашай парафіі, (архі-) дыяцэзіі, нашай Айчыны і ўсіх святароў ва ўсім свеце.

Кожнае пакліканне – гэта дар Пана Бога. Сёння свету патрэбныя знакі Яго прысутнасці. Сёння таксама мы молімся, просячы аб святарскіх, законных 
і місійных пакліканнях. Няхай наша малітва будзе выразам шчырага клопату 
за свет, якому сёння асабліва патрэбны верныя Богу і святыя святары.

Пане і Божа наш, Валадар неба і зямлі, дзякуем Табе за дар святарства 
і Эўхарыстыі, за ўсе святарскія пакліканні, за кожную святую Імшу, якая цэлебруецца ў нашых касцёлах, за абвешчанае святарамі Божае слова і атрыманне Тваёй міласэрнасці ў святых сакрамэнтах.

Праслаўленне

Пане, праслаўляем імя Тваё святое. Нізка схіляемся перад абліччам Тваім, каб прабываць у прысутнасці Тваёй. Праслаўляем Цябе за Тваю бязмежную любоў 
да кожнага чалавека. Ты так палюбіў нас, што не толькі пажадаў застацца «Богам з намі», не толькі аддаў за нас сваё жыццё на дрэве крыжа, але і пакінуў нам сябе 
ў постаці Хлеба. Верым, што Ты заўсёды прысутны ў гэтай белай Гостыі.
Пане Езу, стаім перад Табою, ўсведамляючы сваю абмежаванасць 
і грэшнасць. Аднак вера ў тое, што Ты – Бог магутны і блізкі, напаўняе нас радасцю сустрэчы з Табою. 

Пане і Божа наш, Валадар неба і зямлі, Найвышэйшы Святар, Ты даверыў святарам Найсвяцейшы Сакрамэнт і скарб свайго стварэння. Пашлі свайму народу святых святароў, каб яны былі для яго апораю ў цяжкасцях і братамі ў патрэбе. Учыні, каб святарскія сэрцы, думкі і рукі заставаліся чыстымі, пакорнымі 
і заўсёды гатовымі да служэння. Няхай яны будуць адбіткам Твайго Святога Аблічча, няхай застануцца вернымі Табе, Твайму Касцёлу і свайму пакліканню 
да апошняга моманту свайго жыцця. Амэн.

К.: Будзем праслаўляць Найвышэйшага Святара словамі:

Н.: Будзь праслаўлены Хрыстус, Найвышэйшы Святар. 

К.: Праслаўляем Цябе, Пане Езу, які праз святара адпускаеш нам грахі 
і яднаеш нам з Айцом.

Н.: Будзь праслаўлены Хрыстус, Найвышэйшы Святар. 

К.: Праслаўляем Цябе, Пане Езу, які асвячаеш нас і ўмацоўваеш веру сваім словам, абвешчаным святарамі.

Н.: Будзь праслаўлены Хрыстус, Найвышэйшы Святар. 

К.: Праслаўляем Цябе, Пане Езу, асабліва за Эўхарыстыю, бо Тваё Цела, узнятае на крыжы, – гэта той самы Хлеб, які Ты благаслаўляеш, ламаеш і даеш сваім вучням у памятную ноч Пасхі, кажучы: «Бо гэта ёсць Цела Маё, якое за вас будзе выдана». 

Н.: Будзь праслаўлены Хрыстус, Найвышэйшы Святар. 

К.: Праслаўляем Цябе, Пане Езу, бо праз паслугу святароў Ты даеш нам сябе цалкам.
Н.: Будзь праслаўлены Хрыстус, Найвышэйшы Святар. 

К.: Пане Езу, кленчым перад Табою, прысутным пад постаццю хлеба, які 
ў руках святара падчас святой Імшы стаў Тваім Целам. Ці можа здзейсніцца пераўтварэнне хлеба ў Тваё Цела і віна ў Тваю Кроў без прысутнасці і паслугі святара? Ці можа адбыцца цуд гэтай перамены без Тваіх словаў, сказаных святаром? Не, гэта немагчыма.

Як жа цудоўна і проста гаварыў св. Ян Віянэй пра святара: «О, які ж вялікі святар! Калі б ён зразумеў гэтую сутнасць святарства да канца, то памёр бы. Сам Бог яму паслухмяны: ён гаворыць два словы, і на яго голас наш Пан сыходзіць з неба і змяшчаецца ў малой Гостыі».

Пане, Ты даў нам святароў як распарадчыкаў сакрамэнтаў, абвяшчальнікаў Божага слова і праваднікоў на шляхах нашага жыцця. Дзякуючы іх паслузе Ты прысутнічаеш на алтарах свету і застаешся ўкрытым у табэрнакулюме. Яны таксама з’яўляюцца знакамі Тваёй прысутнасці. Ты ўчыніў іх слугамі святых абрадаў і заданняў. Твая любоў дае нам ўсё, каб мы былі святымі і на гэтым шляху не стамляліся. 

Гэта з рук святароў Хрыстус у паўнаце свайго Боства і чалавечнасці, у постаці крохкай Гостыі яднаецца з паўнатою нашай чалавечнасці, бо прымаем Яго ў святой Камуніі. Нам патрэбны святары, і Ты нам даеш іх. Без іх не здзяйснялася б Твая ахвяра на алтары, не абвяшчалася б Божае слова, не ўдзяляліся б сакрамэнты.

Н.: Будзь праслаўлены Хрыстус, Найвышэйшы Святар. 

Ойча наш... Вітай, Марыя... Хвала Айцу...
Падзяка
К.: Прымі, о Езу, нашу ўдзячнасць за ўсе ласкі, асабліва за гэты бясцэнны дар Тваёй любові, за тое, што ўстанавіў Найсвяцейшы Сакрамэнт і сакрамэнт пасвячэння.

Н.: Дзякуем Табе, Езу Хрыстэ, Найвышэйшы Святар.

К.: За тое, што больш за дваццаць вякоў ахвяруешся штодзённа на кожным алтары праз паслугі тваіх святароў.

Н.: Дзякуем Табе, Езу Хрыстэ, Найвышэйшы Святар.

К.: За тое, што прысутнічаеш няспынна ў кожным касцёле ва ўсім свеце.

Н.: Дзякуем Табе, Езу Хрыстэ, Найвышэйшы Святар.

К.: За тое, што паклікаў святароў да свайго Вячэрніка, якім з’яўляецца Твой святы Касцёл, і дазваляеш ім здяйсняць Тваю святую ўладу дзеля служэння Божаму народу.

Н.: Дзякуем Табе, Езу Хрыстэ, Найвышэйшы Святар.

К.: За тое, што прымаеш нашыя пакланенні, выслухоўваеш нашыя просьбы 
і благаслаўляеш Твой народ.

Н.: Дзякуем Табе, Езу Хрыстэ, Найвышэйшы Святар.

К.: Езу, укрыты ў Найсвяцейшым Сакрамэнце! Падчас Апошняй вячэры з Табою былі тыя, каго Ты сам паклікаў. Менавіта тады Ты ўстанавіў не толькі сакрамэнт Эўхарыстыі, але таксама і сакрамэнт пасвячэння. Гэтыя два сакрамэнты цесна паміж сабою звязаныя, бо не было б Эўхарыстыі 
без святароў і святароў без Эўхарыстыі. Пане Езу, праз Тваю бясконцую любоў Ты дазваляеш нам кожны дзень прымаць Цябе жывога ў сваё сэрца. Святары – гэта пасрэднікі, дзякуючы якім гэта магчыма ажыццявіць. Божа, Ты клічаш здольных, але і робіш здольнымі пакліканых. 
Н.: Дзякуем Табе, Езу Хрыстэ, Найвышэйшы Святар.

К.: У гэты першы чацвер месяца дзякуем Табе за кожнага святара, які адказаў 
на Тваё запрашэнне. Дзякуем Табе, Пане Езу, што яны сталі для нас праваднікамі ў гэтай зямной вандроўцы, што іхнімі рукамі ўдзяляюцца святыя сакрамэнты, без якіх мы не маглі б з Табою яднацца. 
Н.: Дзякуем Табе, Езу Хрыстэ, Найвышэйшы Святар.

К.: Дзякуем Табе, Пане Езу, што дазволіў святарам быць сведкамі Тваёй любові, каб сваім жыццём яны давалі прыклад поўнага даверу Табе. 

Н.: Дзякуем Табе, Езу Хрыстэ, Найвышэйшы Святар.

К.: Дзякуем Табе, Міласэрны Пане, за ўсіх святароў, законнікаў і законніц, якія праз розныя міссіі служаць Табе. Вазьмі іх пад сваю апеку, каб яны вытрывалі ў гэтым нялёгкім, але вельмі прыгожым і патрэбным служэнні. 

Н.: Дзякуем Табе, Езу Хрыстэ, Найвышэйшы Святар.

К.: Пане Езу, Ты выбраў сваіх святароў з нас і выбраў іх, каб абвяшчаць Тваё слова і дзейнічаць ад Твайго Імя. За такі вялікі дар для Твайго Касцёла прымі нашу хвалу і падзяку. Напоўні іх агнём Тваёй любові, каб іх святарства выяўляла Тваю прысутнасць у Касцёле. 

Н.: Дзякуем Табе, Езу Хрыстэ, Найвышэйшы Святар.


Ойча наш... Вітай, Марыя... Хвала Айцу...

Просьбы 

Малітва за Касцёл
К.: Езу Хрыстэ, Касцёл святы – гэта Твая Божая справа. Учыні, каб паводле Тваёй волі быў ён адзіны, святы, каталіцкі, апостальскі і цалкам скіраваны да той дасканаласці, да якой Ты яго паклікаў.

Дай Касцёлу пастаянную жыццяздольнасць і чуйную ўвагу да знакаў часу, каб ён умеў усё спазнаць і ўсё добрае захаваць у кожным часе і ва ўсіх абставінах.

Учыні, каб сярод хрысціянаў любоў была галоўным прынцыпам, міласэрнасць – асабліваю рысаю, справядлівасць – хлебам штодзённым, мужнасць у справах – вернасцю, малітва – адпачынкам, радасць – узнагародаю.

Просім Цябе, каб Тваё Валадарства праўды і жыцця, святла і ласкі, справядлівасці, любові і спакою пашыралася і ўмацоўвалася з кожным днём. Амэн.

Н.: Ойча наш... 

Малітва за Святога Айца
К.: Усемагутны Божа, Ты ўстанавіў Святога Айца бачнаю галавою святога Касцёла. Атуляй заўсёды наступніка святога Пятра сваёю ласкаю і благаслаўленнем. Адары яго ласкаю доўгага жыцця, добрага здароўя, суцеш у цярпеннях і ўчыні, каб яго апостальская праца прынесла як мага большы плён для ўсяго хрысціянства. Змілуйся, Божа, над ім праз заступніцтва Найсвяцейшай Панны Марыі і ўсіх святых, а таксама дазволь, Ойча Нябесны, каб ён усіх нас давёў да жыцця вечнага. Амэн.

Н.: Вітай, Марыя... 
Малітва за арцыпастыра

К.: Пане Езу Хрыстэ, Пастыру Касцёла, падтрымай сваім благаслаўленнем нашага (арцы-)біскупа N. (імя). Учыні, каб ён быў сапраўдным айцом дыяцэзіяльнай сям’і і прыкладам апостальскай адданасці. Удзялі яму духа мудрасці для плённага абвяшчэння Твайго слова і кіравання (архі-)дыяцэзіяй. Які з Айцом і Духам Святым жывеш і валадарыш праз усе вякі. Амэн.

Н.: Хвала Айцу...

Малітва за біскупаў
К.: Збаўца свету, Езу Хрыстэ, які разаслаў па зямлі святых Апосталаў, каб яны абвяшчалі Тваё вучэнне, благаславі іх наступнікаў, біскупаў. Дадай ім сілы для вытрымкі ў цярпеннях і пераадолення цяжкасцяў, благаславі іх апостальскую працу, каб яна была плённай. Учыні, Божа, каб авечкі, якіх яны сцерагуць, былі вернымі Табе і ніколі не адышлі ад Цябе. Найсвяцейшая Панна Марыя і ўсе святыя, прасіце добрага Бога аб благаслаўленні і апецы для нашых біскупаў. Амэн.

Н.: Ойча наш... 

Малітва за пробашча

К.: О Езу, Божы Пастыр, які паклікаў Апосталаў, каб зрабіць іх рыбакамі душаў, Ты паклікаў за сабою таксама нашага пробашча N., учыні яго сваім руплівым паслядоўнікам і слугою. Учыні таксама, каб ён падзяляў Тваё жаданне паўсюднага адкуплення, дзеля якога Ты аднаўляеш на алтарах сваю Ахвяру. О Пане, Ты жывеш вечна, каб заступацца за свой народ, адкрый перад ім гарызонты святла праўды і любові, каб ён стаў соллю зямлі і святлом свету. Адары яго Тваёю моцаю і дапамажы яму захаваць вернасць Богу і плённа працаваць дзеля Яго хвалы. Амэн.

Н.: Вітай, Марыя... 

Малітва за ўсё духавенства
К.: Пане Езу Хрыстэ, Ты дзеля дабра людзей устанавіў бачны Касцёл з пастырамі, якія імі кіруюць, з прэзбітэрамі і дыяканамі, якія цэлебруюць святыя сакрамэнты і абвяшчаюць Божае слова, а таксама з законнікамі, якія на працягу свайго ахвярнага жыцця выпрошваюць ласкі для ўсяго свету. Благаславі нашых біскупаў, прэзбітэраў, дыяканаў і законнікаў, каб іх разважлівыя ўчынкі, святло іх навучання і агонь іх любові здабылі для Цябе ўсе душы, што могуць знайсці збаўленне толькі ў Тваім Імені. Які жывеш і валадарыш праз усе вякі вечныя. Амэн.

Н.: Хвала Айцу...

Малітва за біскупаў эмэрытаў

К.: Усемагутны і вечны Божа, Ты паклікаў работнікаў для свайго вінаградніка і заўсёды клапоцішся пра іх. Ты асабліва дбаеш пра сваіх выбраных слугаў на кожным этапе іх жыцця, каб суправаджаць да хвалы вечнай. Пане Езу Хрысце, дзякуючы (арцы-) біскупу эмэрыту N. за прыклад апостальскай руплівасці і за айцоўскую апеку дыяцэзіяльнай сям’і, просім Цябе, заўсёды падтрымлівай яго сваім благаслаўленнем. Дай яму неабходную моц духа для пераадолення магчымых цяжкасцяў і выпрабаванняў, звязаных з пажылым узростам ці хваробаю. Просім таксама дароў Духа Святога для далейшага плённага абвяшчэння Твайго слова, бо ў служэнні Евангеллю ўзрост не мае значэння. Няхай і надалей ён дзеліцца з намі мудрасцю, а сваім сведчаннем умацоўвае нашую веру і дапамагае ісці шляхам любові і еднасці, паказваючы кожнаму надзею на будучае ўваскрасенне. Амэн.

Н.: Ойча наш...

Малітва за памерлых святароў

К.: Божа, Ты паклікаў святароў да сваёй службы і ўчыніў іх пастырамі нашых душ, пакорна даручаем Табе ўсіх памерлых святароў, якія вялі нас да Цябе, цэлебруючы святыя сакрамэнты і абвяшчаючы Божае слова. Выслухай нашыя малітвы і дай ім вечнае шчасце ў небе разам з усімі святымі. Просім аб гэтым праз заступніцтва Найсвяцейшай Панны Марыі, Каралевы Апосталаў. Амэн.

Н.: Вітай, Марыя... Вечны адпачынак дай ім, Пане...

Малітва за місіянераў
К.: Пане, Ты сказаў: «Ідзіце па ўсім свеце і абвяшчайце Евангелле ўсякаму стварэнню». Молімся за тых, хто пакінуў свой дом, сям’ю, сяброў і пайшоў у свет, каб гаварыць і сведчыць пра Цябе. Дай ім, Пане, вялікую веру і такую любоў, каб людзі бачылі ў іх Тваю прысутнасць, каб яны ахвотна зносілі цяжкасці кожнага місійнага дня. Будзь для іх адпачынкам у стоме, надзеяй у роспачы, абаронаю перад памылкамі і ратункам ад падзенняў. Кіруй імі, Пане, узмацняй і асвячай святлом Духа Святога ва ўсялякай дзейнасці на карысць Твайго Валадарства. Амэн.

Н.: Хвала Айцу...

Малітва за літургічную службу алтара

К.: Пане Езу Хрыстэ, паглядзі міласэрна на тых, каго Ты паклікаў выконваць розныя абавязкі пры Тваім алтары. Адорвай іх шчодрасцю дароў, неабходных для годнага служэння ў святыні Тваёй. Дай ім ласку жывой веры і любові, каб думкі іх былі засяроджаны на даручанай ім місіі, а сэрцы іх былі аддадзены Табе. Учыні, каб яны імкнуліся да еднасці з Табою ў слове Евангелля, у Эўхарыстыі і ў бліжніх. Падтрымлівай іх сваімі ласкамі, каб, рупліва служачы Богу і людзям пры алтары Тваім, яны развівалі сваё жыццё ў Богу і ішлі шляхам збаўлення. Просім, каб яны былі сумленнымі людзьмі, руплівымі ў вучобе і працы, высакароднымі ў паводзінах і вернымі паслядоўнікамі Хрыста паводле дэвізу міністрантаў «Валадар намі, Хрыстэ! – Заўсёды і ўсюды!». Амэн.

Н.: Ойча наш...

Малітва аб святарскіх і законных пакліканнях

К.: Пане Езу, спрадвечны Святар Новага Запавету, запалі сэрцы маладых людзей полымем Тваёй любові. Учыні, каб яны, цалкам Табе адданыя, прысвяцілі сябе евангельскаму служэнню ў свеце, якому так патрэбна навяртанне.

Няхай іх руплівасць прывядзе ўсіх да Твайго любячага Сэрца. Укладзі сваё слова ў іх вусны і сваю любоў у іх сэрцы, каб яны неслі Добрую Навіну ўбогім і аздараўленне тым, хто страціў надзею. Захавай іх, Пане, ад усялякага зла. Няхай яны не паддаюцца спакусам гэтага свету, а ахвотна кіруюцца Тваімі запаведзямі, прыносяць благаслаўлёны плён веры, надзеі і любові.

Марыя, нашая Маці, Апякунка святарскіх і законных пакліканняў, Ты верна слухаеш Слова Жыцця, давяраем Твайму матчынаму сэрцу тых, хто прагне служыць Твайму Сыну. Амэн.

Н.: Вітай, Марыя... 

Малітва за семінарыстаў і іх выкладчыкаў

К.: Даручаем Табе, Пане, нашых семінарыстаў, просячы для іх неабходных дароў Духа Святога. Дай ім духоўныя і фізічныя сілы, каб падчас фармацыі яны ўмацаваліся ў сваім пакліканні. Пане Езу, у гэты асаблівы час дапамажы ім напоўніцца Тваім словам і ласкаю, каб ў будучыні яны верна служылі Табе.

Падтрымай таксама іх выхавацеляў і выкладчыкаў, каб яны, адораныя ласкаю мудрасці і ўмеласці, належным чынам суправаджалі семінарыстаў на шляху чалавечай, духоўнай, інтэлектуальнай і пастырскай фармацыі. Амэн.

Н.: Хвала Айцу...

Малітва аб вытрываласці ў пакліканні 

К.: Мілы Збаўца, Ты сказаў сваім вучням, што без Тваёй дапамогі яны не здолеюць выканаць свайго паклікання. Просім Цябе, улі ў сэрцы пакліканых сваю любоў і моц, каб з Тваёй дапамогаю яны вытрывалі пры Сэрцы Тваім да канца жыцця.

Найсвяцейшая Панна Марыя, Ты па-мацярынску клапоцішся пра ўсіх пакліканых. Барані іх ад небяспекі, якая можа пагражаць іх душы і целу, дай ім гарачую любоў да Хрыста, каб яны, прыпадобніўшыся да Твайго Сына, цалкам ажыццявілі прагненне Яго Боскага Сэрца. Амэн.

Н.: Тваёй абароне…

Літанія да Хрыста, Святара і Ахвяры
Кірые, элейсон, – Хрыстэ, элейсон, Кірые, элейсон.

Хрыстэ, пачуй нас, – Хрыстэ, выслухай нас.

Ойча з неба Божа, – змілуйся над намі.

Сыне, Адкупіцель свету, Божа, 

Духу Святы, Божа, 

Святая Тройца, адзіны Божа, – змілуйся над намі.
Езу, Святар на вякі, – змілуйся над намі.

Езу, якога Бог назваў Святаром на ўзор Мэльхізэдэка,

Езу, Святар, якога Бог намасціў Духам Святым і моцаю,

Езу, Святар вялікі,

Езу, Святар з людзей узяты,

Езу, Святар для людзей устаноўлены,

Езу, Святар, годны большай пашаны, чым меў Майсей,

Езу, Святар сапраўднай святыні,

Езу, Святар будучага багацця,

Езу, Святар святы, нявінны і беззаганны,

Езу, Святар верны,

Езу, Святар міласэрны,

Езу, Святар дабрадзейны,

Езу, Святар, які палае адданасцю Богу і людзям,

Езу, Святар, на вякі дасканалы,

Езу, Святар, які ўзышоў на неба,

Езу, Святар, які сядзіць праваруч Велічы на вышынях,

Езу, Святар, які заступаецца за нас перад абліччам Бога,

Езу, Святар, які адкрыў нам шлях жывы і новы,

Езу, Святар, які ўмілаваў нас і абмыў ад грахоў Крывёю сваёю,

Езу, Святар, які сябе самога выдаў як ахвяру і гостыю для Бога,

Езу, Ахвяра Бога і людзей,

Езу, Ахвяра святая,

Езу, Ахвяра беззаганная,

Езу, Ахвяра, прынятая Богам,

Езу, Ахвяра прабачэння,

Езу, Ахвяра ўрачыстая,

Езу, Ахвяра хвалы,

Езу, Ахвяра спакою,

Езу, Ахвяра ўміласціўлення,

Езу, Ахвяра збаўлення,

Езу, Ахвяра, у якой мы пакладаем давер і можам смела звяртацца да Бога,

Езу, Ахвяра, якая дваіх адным учыніла,

Езу, Ахвяра ад заснавання свету ахвяраваная,

Езу, Ахвяра жывая праз усе вякі, – змілуйся над намі.

Будзь да нас літасцівы, – даруй нам, Езу.

Будзь да нас літасцівы, – выслухай нас, Езу.

Ад зла ўсялякага, – выбаў нас, Езу.

Ад безразважнага прыходу на службу Касцёлу,

Ад граху святатацтва,

Ад духу нястрыманасці,

Ад пагоні за грашыма,

Ад усялякай хцівасці,

Ад неадпаведнага выкарыстання касцёльнай маёмасці,

Ад захопленасці светам і яго пыхаю,

Ад нягоднай цэлебрацыі святых сакрамэнтаў,

Праз адвечнае Святарства Тваё,
Праз святое намашчэнне Боскасці, 
моцаю якога Бог Айцец учыніў Цябе Святаром,

Праз Твой Дух святарскі,

Праз служэнне Тваё, якім на зямлі Ты Айца Свайго ўславіў,

Праз крывавую Ахвяру, якую Ты склаў з Сябе на Крыжы, 

Праз тую ж Ахвяру, якая штодзённа на алтары аднаўляецца,

Праз Боскую ўладу, якую Ты – адзіны і нябачны Святар – 
выконваеш праз Сваіх святароў, – выбаў нас, Езу.

Захавай усіх слугаў Касцёла ў святой пабожнасці, 
– Цябе просім, выслухай нас, Пане.
Напоўні іх духам Святарства Твайго,

Учыні, каб вусны святароў захоўвалі веды,

Пашлі на жніво сваё работнікаў нязломных,

Перамяні слугаў сваіх у паходні палаючыя,

Абудзі пастыраў, адпаведных Сэрцу Твайму,

Учыні, каб усе святары былі бездакорнымі і беззаганнымі,

Учыні, каб усе, хто ўбачыць слугаў алтара, Пана ўшанавалі,

Учыні, каб яны складалі Табе ахвяры справядліва, 

Ты, Святар і Ахвяра, учыні, каб праз іх распаўсюдзілася 
хвала Найсвяцейшага  Сакрамэнту, – Цябе просім, выслухай нас, Пане.

Молімся: Божа, Асвячальнік і Апякун свайго Касцёла, абудзі ў ім праз Духа Твайго годных і верных распарадчыкаў святых таямніцаў, каб праз іх служэнне і прыклад, пры Тваёй дапамозе, народ хрысціянскі ішоў шляхам збаўлення. Божа, Ты загадаў вучням, калі яны маліліся і пасцілі, выбраць Паўла і Барнабу для справы, якую Ты для іх прызначыў, будзь цяпер са сваім Касцёлам, што трывае на малітве, і ўкажы тых, каго Ты выбраў для сваёй службы. Праз Хрыста, Пана нашага. Амэн.

Суплікацыя

Святы Божа, Святы Моцны, Святы Несмяротны, 
змілуйся над намі! (Паўтараецца тройчы.)

Ад пажару, голаду, вайны і заразы, – барані нас, Божа!

Ад раптоўнай і неспадзяванай смерці, – сцеражы нас, Божа!

Каб Касцёл свой святы каталіцкі 
бараніць і ўзвышаць меў ласку, – Цябе просім, Божа!

Каб Айца Святога і ўсе духоўныя станы 
ў пабожнай еднасці захаваць меў ласку, – Цябе просім, Божа!

Каб нас у святой службе Тваёй умацаваць меў ласку, – Цябе просім, Божа!

Каб нас да шчырага пакаяння давесці меў ласку, – Цябе просім, Божа!

Каб ураджай даць і захаваць яго меў ласку, – Цябе просім, Божа!

Мы, грэшныя, Цябе, Бога, просім, – нас пачуй, о Божа!

О, Езу, Сыне Бога Жывога, – змілуйся над намі!
О Марыя, Панна і Маці Божая, – заступіся за нас!

Малітва праслаўлення

Хай будзе Бог праслаўлёны.

Хай славіцца імя Яго святое.

Хай будзе праслаўлёны Езус Хрыстус, 

сапраўдны Бог і Чалавек сапраўдны.

Хай будзе ўзвялічана імя Хрыстова.
Хай будзе праслаўлена Найсвяцейшае Сэрца Езуса.

Хай будзе праслаўлена Найдаражэйшая Кроў Езуса.

Хай будзе ўзвялічаны Езус Хрыстус у Найсвяцейшым Сакрамэнце.

Хай будзе праслаўлены Дух Святы Суцяшыцель.

Хай будзе ўшанавана Найсвяцейшая Панна Марыя.

Хай будзе ўшанавана Яе святое і Беззаганнае Зачацце.

Хай будзе ўшанавана поўнае хвалы Яе ўнебаўзяцце.

Хай будзе ўшанавана імя Марыі, Панны і Маці.

Хай будзе ўшанаваны святы Юзаф, Яе прачысты абраннік.

Хай славіцца Бог у сваіх анёлах і ўсіх святых. Амэн.

Спеў на заканчэнне адарацыі.

Пасля заканчэння адарацыі 

Каб атрымаць адпуст памолімся ў інтэнцыях Папы Рымскага:

Веру ў Бога... Ойча наш... Вітай, Марыя... Хвала Айцу...
Падчас адарацыі можна таксама памаліцца Вяночак да Божай Міласэрнасці, 
Ружанец, Навэнну да Сэрца Езуса за святароў і іншыя малітвы.
